
ПӖЛӖТ, ЭСӖ КАЛӐН-ШИ?

Кам шӑратнӑ хӗвелне? 
Кам ҫутарнӑ ҫумӑрне? 
Пӗлӗт, эсӗ калӑн-ши? 
Ҫумӑрне хӑв чарӑн-ши?

Тӳпере хӗвел пӑхать, 
Ҫумӑрпа вӑл тавлашать. 
Илӗртсе мӗн пуррине 
Ӑшшӑн култарать ҫӗрне.

Кам шӑратнӑ хӗвелне? 
Кам ҫутарать ҫумӑрне? 
Пӗлӗт, эсӗ калӑн-ши? 
Ҫумӑрне хӑв чарӑн-ши?

ХЕВЕЛ

Хӗлле сивӗ ҫил улать 
Сарӑ хӗвел пытанать.

Ҫуркунне хӗвел тухать, 
Пулӑшать тума суха.

Ҫулла ача пек чупать, 
Шевли сана чуптӑвать.

Кӗркунне те пит паха: 
Ылтӑн тӗслӗ пур пахча.



ТАВАХ

Телей сунатӑп аннене 
Хама савса ӳстернӗрен.
Ун ҫепӗҫ-ҫепӗҫ кӑмӑлне 
Нихҫан кӑлармӑп чӗремрен.

Анне ӑшши — хӗвел ӑшши. 
Шап-шур сухаллӑ ватӑсем 
Хӑш вӑхӑтра каланӑ-ши:
«Тӑван ҫӗршыв — анне», — тесе.



Тавах Ҫӗршыв аннемӗре 
Кашниншӗн ырӑ пулнӑран, 
Чунӑмӑра-чӗремӗре 
Хӗвел ӑшшийӗ панӑран.

ӖҪЕ ЮРАТСАН

Ӗҫ пек лайӑххи тата хӑватли,
Мӗн пур ҫӗр ҫинче унран усӑлли? 
Ӑна пӗлмесен, алла тытмасан 
Мӗнле ҫӗр ҫинче хӑйса эс утан?

Пӗлместӗп «пулмасть» тенине, 
Илтессӗм килмест суя сӑмахне. 
Пур ӗҫ те пулать, ӗҫрен ан хӑра, 
Паян ӑнмасан — чапланӗ ыран.

ЭТКЕР

Мӗн-ши вӑл эткер?
Атьӑр вуласа пӗлер.

Пӗри калать:
— Мул пуянлӑхӗ.
Тепри калать:
— Чун пуянлӑхӗ.
— Несӗл — акӑ пуянлӑх:
Ача кӑна — мӗнпур пуласлӑх.



ҪЫРЛА ТУСӖСЕМ

Куҫук, Ваҫук — тантӑшсем. 
Пӗрле кайрӗҫ вӑрмана 
Пиҫнӗ ҫырла пуҫтарма.

Ваҫук — шурӑ чашӑкпа. 
Куҫук тытнӑ аллине 
Ашшӗ тунӑ пуракне.



Ҫырла тӗлне ҫитрӗҫ те 
Ывӑтрӗҫ тирӗксене. 
Тӑрӑнчӗҫ ҫырла ҫине.
Нимсӗрех Ваҫук, Куҫук. 
Утрӗҫ килелле туссем 
Айӑплӑн пуҫа чиксе.
Килӗсене ҫитсен;
— Ҫырла ҫук, — терӗҫ. 
Пичӗсене хӗретрӗҫ.
— Вӑрманта ҫырла пурах.
Терӗ ашшӗ йӑвашрах. —
Йӑмӑку кӗтет ҫырла!
Ан суй урӑх эс ҫапла.
Ваҫукӑн та йӑмӑк пур,
Вӑл та ҫырла кӗтет, кур...

ЧЕЧЕК
Чечек акса хӑварсан,
Кӑшт кӗл сапса шӑварсан 
Шӑтать чечек. Ӳс, кӗлчечек.

ТӖЛӖНТЕРМӖШ
Юр муклашки купаланса килет, 
Алтаттисен карти патне ҫитет. 
— Тӗлӗнтермӗш, — тет Алатать, 
Пирӗн урамра — Алтай.



ИТЛЕСЕН

— Хӑвӑнран аванрах 
Пултӑр санӑн юлташ, 
Калать мана атте.

Хамран лайӑхрах 
Пур Ваҫукӑм юлташ. 
Вӗренет вӑл ӑста.

Юлташӑмпа ялан 
Ман выляс килет.
Вӑл ҫывӑх тӑванран.
Асли каланине 
Итлӗп вӗҫӗмех.
Итлесен аттене 
Ӳсӗп телейлех.

ЗАРЯ ДКА ТУМАЛ ЛА
Тумасть зарядка пӗчӗк Ваня, 
Вӑл ӳркенет, пит кахалланнӑ.
Тек кӑмака ҫине пытанчӗ, 
Апат ҫиме кӑна вӑл анчӗ.
Арҫын ача хавшаккӑн ӳсрӗ, 
Хӑй тусӗ кулнине те тӳсрӗ.
Ҫулсем иртсен ача ӑнланчӗ, 
Зарядкӑпа вӑл маттурланчӗ.
Ирпе ирех тӑрать ав Ваня:
— Зарядка тумалла! — тет. -  
Камӑн?

САРӐ ЧӖПӖ
Шип-шип шиплетет 
Сарӑ пӗчӗк чӗпӗ.
Мӗншӗн ҫаплах макӑрать? 
Хӑй амӑшне вӑл шырать.



ВАСЕЛИСА
Ир те пулчӗ... Каҫ пулать. 
Васелиса ҫывӑрать. 
Вӑрансассӑн:
— Мӗн ҫиес? —
Тет ялан ҫак Вӗҫелес.
Ҫӗр иртсессӗн ир килет. 
Хӗр ача кахалланать. 
Ӗҫлемен. «Ҫиес килет», — 
Тет каллех ҫак Вӗҫелес.

Тек пулмарӗ чӑтасси.
— Ачаран кам пуласси
Паллӑ, — терӗ ашшӗ. — Вӗҫелес!
Йӗплӗ хулпа вӗтелес.

КУЛӐШ
Кулӑш кустӑрми килсен 
Кулӑш купӑсне калаҫҫӗ.
Кулӑш купӑсӗ йӗрсен 
Кулаканран кулаҫҫӗ,
Йӗрӗнекенрен йӗрнеҫҫӗ,
Ҫапаканран тараҫҫӗ.

ЧЕЧЕКЛЕН, РАҪҪЕЙ

Ман Ҫӗршывӑм — савӑк юрӑ,
Ман Ҫӗршывӑм — тулӑх ҫӗр. 
Уншӑнах хыватӑп юрӑ,
Пулӑп чи телейлӗ хӗр.
Вӑхӑт иртӗ, пур кӗвве те 
Туйӑп эпӗ вӑйлӑрах.
Ҫулӑм кӗрӗ чӗрене те,
Эпӗ ҫунӑп саншӑнах.
Манӑн шанчӑк — чӗртнӗ ҫулӑм, 
Сӳнмӗн эсӗ нихӑҫан.
Чечеклен, Раҫҫей ҫӗршывӑм,
Пултӑр тӑнӑҫлӑх ялан.

ПӐРҪА ХУРАЛ ҪИСЕМ

Чипер Сетнерпе Ваҫҫа 
Хураллаҫ уйра пӑрҫа. 
Йӑлт-ялт пӑхаҫ тавралла 
Хуралта сых тӑмалла.

Вӗҫсе ҫитрӗҫ кайӑксем. 
Уй-хир пулчӗ хуп-хурах. 
— Пӑрҫа ҫиеҫ тусӑмсем,

Хӑратар мар. Пултӑрах, 
Терӗ Сетнер юлташне. 
Хӳтермерӗҫ «туссене».

ҪИТЕРМЕРЕ

Йӑшӑл симӗс курӑк — 
Ку вӑл пирӗн улӑх.

Эп кӗтетӗп сурӑха — 
Кашаман, ан ҫулӑхах.

Ҫӑкӑр кӑларатӑп.
Кӑшт тӑвар сапатӑп.

Путекне ҫитерӗп, 
Амӑшне хӳтерӗп.

Кӗсьене ҫулаҫҫӗ, 
Ҫӑкӑра шыраҫҫӗ.

Хӑпсамччӗ эс, сурӑх, 
Ҫисемччӗ ҫӗн курӑк.

ЛУПАШКА
Йӑлтӑртатать лупашки, 
Кӗмӗлрен-ши валашки?
Алла тытса пӑхас-ши?
Е атӑпа кӗрес-ши?

САЛТАК

Пуласшӑн Петя салтак: 
Тытнӑ хӑй ҫумне патак.

Сыхлӗ Тӑван ҫӗршыва — 
Ӳстӗрччӗ ҫеҫ хӑй сывах.

Пиччӗш Митя — салтакра, 
Сыхӑ тӑрать вӑл ҫарта.

Каясшӑн Петя ҫара. 
Ҫук-ҫке пӑшал алӑра.

ХӖВЕЛ ПИКЕ

Хӗрлӗ тухӑҫ хӗмӗнчен, 
Шурӑмпуҫ кӑварӗнчен 
Тухрӗ кӑмӑллӑ сар хӗр, 
Кӗтсе илчӗ тулӑх ҫӗр.

Йӑл! кулать те ҫӗр ҫине 
Тӳперен шевли ӳкет. 
Ешӗл тумлӑ ялсене 
Ӑшшине вӑл парнелет.

Каҫ пуҫтарнӑ хӗлхемне 
Салатать «хӗр» ирхине. 
Тӳперен хӗвел анать — 
Ҫут тӗнче ыйха путать.

КУШАК ҪУРИ

Вӗҫӗм-вӗҫӗм мӑрлатать, 
Кушака вӑл вӑратать. 
Кам-ши пур ун ҫумӗнче, 
Ват кушакӑм патӗнче? 
Курӑнать хӳри —
Кушак ҫури.

няня
Ашшӗ-амӑш — кинора, 
Няня паян — Еруслан. 
Йӑпатмашкӑн Инора 
Тӑвас терӗ яраплан.

Пӗчӗкскер-ҫке сӑпкара 
Кармашать. Тухасшӑн-ши? 
Чарӑнмасӑр макӑрать, 
Пиччӗшне ҫухатрӗ-ши?

Тӑрмашать ав Еруслан, 
Инср йӗни — ним те мар. 
Вӑл ятлать; «Ан курнӑҫлан, 
Эпӗ санӑн аннӳ мар».

СӐПКА ЮРРИ
А-а-а ачине.
А-а-а паппине.
Ыйхӑ килсе сӑпкине 
Тӗлӗк парать ачине.

А-а-а ачине.
А-а-а паппине.
Сӑпка юрри юрласа 
Ҫыврататӑп пепкене.

КАҪПА
Каҫпа хӗвел хӗрелет, 
Ачан куҫӗ хупӑнать. 
Автан-чӑххи пур пӗрле 
Ыталанӑ каштана.

Тутлӑ ыйхи сӑпкара 
Сана кӗтет савӑнса. 
Няням, эс те ҫывӑрах 

 Ыйха чунтан тав туса.

ПУСКЕ

Пӳске ӳкрӗ алӑран.
Мӗн-ма тарчӗ вӑл манран? 
Шыв юхать, кунта ҫырма — 
Мечӗк кайнӑ ҫӑвӑнма.



КАЯ ЮЛНӐ КӖР

Кӗрхи кунсем килсенех 
Сарӑ ҫулҫӑ та ӳкет.
Юпа уйӑх ҫитсенех 
Юпа кӑна ӗнерет.

Юпапа чӳк кунӗсем 
Нихӑҫан ӑшӑнманран, 
Ҫара тумпа юлнӑҫем 
Хаярланнӑ сив тӑмран.

Кӑҫал йӑлтах урӑхла; 
Кӗрӗме хӗвел савать. 
Юпа уйӑх — ыр тӑхлач 
Еплерех калча ташлать.

Кая юлнӑ кӗр ҫаплах 
Ҫулҫӑсемпе йӑпанать. 
Ӳрӗк чӳк хашка-хашка 
Сивӗ сывлӑш хӑвалать.

Ун ҫитмелле вӑхӑта — 
Хӗл сиввине кармалла. 
Кӗр ӑшшине хупласа 
Пӗвене пӑр сырмалла.

19



КАЧАКА

Кача-кача-качака — 
Ме-ке-кек.
Мӗншӗн-ха эс така пек? 
Сухал ҫеҫ хӑвӑнни пек.

Хаярланчӗ качака:
— Ме-ке-кек!

20



Эп ыйтатӑп:
— Сан вара мӗнле инкек?

— Ан кул эсӗ, ме-ке-кек!.. 
Хӑй вара текех тӗкет.

КИ-КИ-РИ-КИК!

Кам тӑрать-ха чи малтан
Хӑйне кура маттуртан?

— Анне, — хуравларӗ Урине.
— Ҫук, атте, — терӗ Урите.
— Кушак! — хыттӑн кӑшкӑрчӗ Куҫак.
— Ҫук, Кампур, — терӗ ҫепӗҫҫӗн Якур.

— Эс пӗлетӗн-и, Якку,
Кам калать ки-ки-ри-ку?
— Ав-та-ан! —
Пӗлчӗ пӗчӗкки малтан.
Пит аван.

ХӖВЕЛ

Хӗвел шевли — анне кулли пек,
Йӑл кулчӗ савӑнса ирпе.
Хӗвел ӑшши — анне алли пек,
Вӑл ачашларӗ шевлипе.

ы р А а с а н н е

Ҫӑмӑл тӗлӗклӗ чӑваш — 
Пӗчӗк мӑштӑк-мӑштӑклаш. 
Ирӗн-кунӗн, каҫсенче — 
Асанне ун ҫумӗнче.

Йӗрмӗш питлӗ мӑнукне 
Сиктерет ҫине-ҫине. 
Ҫавӑнпа-ши ӗмӗрех 
Пурӑнать вӑл чӗререх?

СӐПКА ЕККИ*

Хӗвел анать, каҫ пулать, 
Ачан куҫӗ хупӑнать. 
Пӗчӗк тути йӑл кулать, 
Пепкеҫӗм ыйха путать.

Канлӗ ыйхӑ сӑпкара 
Сана лӑпкать тӗлӗкпе. 
Пӗчӗк пепкем, ҫывӑрах, 
Сӑпки ярӑнтӑр чипер.

Ҫӑмӑл екки йӑпатса 
Ҫӑмӑл ыйхӑ парнелет. 
Ачашшӑн эс ҫывӑрсан 
Пурнӑҫ ӗмӗчӗ килет.

МЕНШӖН?

Кун кӗске,
Ҫӗр вӑрӑм.
Мӗншӗн?
Ылтӑн тӗс кайсан 
Таврана килет 
Шап-шурӑ тӗс кайран. 
Мӗншӗн?

* Екки — ярӑнни, ярӑну.

ШКУЛА
Пӗчӗк хӗр ача 
Шкула пуҫтарӑнать. 
Паян кун каҫа 
Кӗнеке вулать.

Каясшӑн вӑл шкула, 
Шикленмест ҫумӑртан.

Ҫил вӗҫӗм улать,
Ачана хӑратать.

Пӗчӗкки те пачах 
Парӑнмасть пулмалла. 
Вӗренме хӗр ача 
Вӗҫтерет шкулалла.

ҪӖНӖ ҪУЛТА

Хӗл Мучи — ман асатте, 
Пачӗ вӑл парне — тетте. 
Юр пики — манӑн анне, 
Вӑл юрларӗ юррине.

ПАРНЕ

Парне пачӗҫ Ҫӗн ҫулта: 
Сӑвӑ лайӑх вуларӑм, 
Шӑпчӑк евӗр юрларӑм 
Савӑннипе ташларӑм. 
Парӑччӗҫ парне татах: 
Анчах хутаҫҫи пушах.

ТИМУР ХӐЛАТ
Курӑр Тимура паян 
Купӑста пекех тӑрать. 
Хускалаймасть те наян: 
Утсан ӳкесрен хӑрать.

Вӑл капмар, хӑлат пекех, 
Ҫаврӑнҫусӑр, пит мӑран. 
Тайӑлать ҫине-ҫинех, 
Сӑнӗпе те пит кӑра.

Ача амӑшӗ, ара,
Хӗлӗн сиввинчен хӑрать. 
Тумлантарнӑ-ҫке ҫӑра — 
Ав Тимур аран тӑрать.

ПУР ЯПАЛАН САССИ ПУР

Хӑнтӑр-хӑнтӑр тумасӑр 
Йӑлтӑр! ҫиҫӗмӗ ҫиҫмест. 
Чӑшӑл-чӑшӑл тумасӑр 
Акнӑ тырӑ та ӳсмест.

Сӑмах-юмах пулмасӑр 
Ҫӗнӗ кунӑм пуҫланмасть. 
Шӑкӑр-шакӑр тумасӑр 
Чашӑк-тирӗк ҫӑвӑнмасть.

Пур япалан сасси пур: 
Сассӑр нимӗн те пулмасть. 
Сасна пар та вӑйна хур — 
Унсӑр ӗҫ-пуҫ ӑнӑҫмасть.

ХӖВЕЛ ШЕВЛИ

Маша — пӗчӗк хӗр ача,
Хӑй вӑранчӗ шевлепе.
Чӑлт таракан «мулкача»
Вӑл тытасшӑн аллипе.

ГРУНЯ

Ҫиес килет Груньӑн 
Каҫхине те груша.

Сад пахчинче груша 
Тӗттӗмре хӑрушӑ.

Кӗтӗ ирччен Груня, 
Татӗ пиҫнӗ груша.

Груша ҫиет Груня, 
Груша тытнӑ Дуня.

Вӗсем — чӑн туссем, 
Хӑналаҫҫӗ, илсем.

Пит аван-ҫке пурӑнма, 
Ыр туссемпе йӑпанма.

ЧУЧЧУ

Чу-ччу! ачине,
Чу-ччу! амӑшне,
Чу-ччу! ашшӗне,
Чу-ччу! ыйхине.

Пепкем, сӑпка ярӑнсан 
Юрла-юрла йӑл кулсам.

Чу-ччу! ачине,
Чу-ччу! амӑшне,
Чу-ччу! ашшӗне,
Чу-ччу! ыйхине.

Лӑштӑн-лӑштӑн ярӑнса 
Ӳс, ачам, ыйха путса.
Чу-ччу! ачине,
Чу-ччу! амӑшне,
Чу-ччу! ашшӗне,
Чу-ччу! ыйхине.

Лӑпланса эс ҫывӑрах, 
Пулӑн, пепкеҫӗм, сывах.

Чу-ччу! ачине,
Чу-ччу! амӑшне,
Чу-ччу! ашшӗне,
Чу-ччу! ыйхине.

Ҫирӗп ҫитӗн, тӗреклен, 
Пулӑн лӗтчик, вӗҫекен.

УТИ-УТИ КӐВАКАЛ
Кайрӗ ирхине 
Кӑвакал анне 
Чӗпписене ишме 
Вӗрентме.

Ути-ути-ути!
Васкаварлӑ утти.
Утӑрах, чупӑрах —
Кӳлӗ ав ҫывӑхрах.

Ҫутӑ кӳлӗ хӗвелпе 
Ҫуталать ак кӗмӗл пек. 
Кӑвакалпа чун кӗрет — 
Кӳлӗ ҫилсӗр чӳхенет.

Т У П М А Л Л И

3 Пӗлӗт, эсӗ калӑн-ши? 21 Хӗвел
3 Хӗвел 22 Ырӑ асанне
4 Тавах 23 Сӑпка екки
5 Еҫе юратсан 23 Мӗншӗн?
5  Эткер 24 Шкула
6 Ҫырла тусӗсем 25 Ҫӗнӗ ҫулта
7 Чечек 25 Парне
7  Тӗлӗнтермӗш 26 Тимур Хӑлат
8 Итлесен 27 Пур япалан сасси пур
9 Зарядка тумалла 27 Хӗвел шевли
9 Сарӑ чӗпӗ 28 Груня

10 Васелиса 29 Чуччу
11 Кулӑш 30 Ути-ути кӑвакал
11 Чечеклен, Раҫҫей
12 Пӑрҫа хуралҫисем
13 Ҫитермере
13 Лупашка
14 Салтак
15 Хӗвел пике
15 Кушак ҫури
16 Няня
17 Сӑпка юрри
17 Каҫпа
18 Пӳске
19 Кая юлнӑ кӗр
20 Качака
21 Ки-ки-ри-кик!

